
rasanja enko Tek-kian oewang banjak-banjak dikalahken maen !“

„Hala sabrapa si oewang doewa riboe boeat orang seperti enko Kek-soen !“

Kek-soen tida menjaoet. la pasang satoe tjeroetoe jang toewan roemah soegoeken padanja, dan doedoek ngoedoet sampe sakean lama dengen tida kaloearken satoe perkatahan.

Tida sabrapa lama lagi lontjeng soeda mengoetaraken poekoel sabelas. Han-jang teranter dengen mah tjomblang, lantas pergi ambil pasangannja, dan koetika kreta balik kombali dengen membawa doewa kamanten, Kek-soen lantas bangoen berdiri, dari korsi.

Broentoeng itoe waktoe samoea orang poenja pikiran ada katarik oleh datengnja kamanten, hingga tida satoe ada jang perhatikan padanja. Djika ada jang mempoenja sempat boeat lirik ia saliwatan mata, nistjaja orang lantas nanti djadi tjoeriga, meliat Kek-soen poenja intjeran pada Kim nio.

Tatkalah kamanten soeda masoek ka dalem, lelaki itoe laloe mengelah napas plahan, seraja berkata dalem hati: „Apalah maoe dikata !“.

Plahan-plahan ada dateng djoega laen-laen tetamoe, tapi toch djoemblanja sama sekali tjoema ada tiba tjoekoep boeat memenoeken doewa medja perdjamoean. Marika itoe samoeanja ada orang-orang mampoe, jang boleh sangadja boewang

